
   Июнь пуçламăш. Тин-ха çутăлать.

Çуртсем те йывăçсем хушшипеле —

шап-шур тĕтре арпашăннă çипле

темле шав чӳхенет те çыхланать.



Автан сасси ир шăплăхне тулать.

Илтсен çак çĕнтерӳллĕ çĕр сасса,

усал-тĕсел тарать, тет, хăраса,

тен, çавăнпах тĕтре тĕл-тĕл кумать.



Тавралăх йăлт кĕлерĕнкĕ — шывра,

телей куççулĕ витĕр вăл кулать.

Йĕпе хуралт тăррисенчен тумлать,

шевле вылять вăраннă çĕршывра.



Куккук сасси те çитрĕ вăрмантан.

Ятарласа шутлар-и миçине? —

Вăл авăтрĕ çич хут çине-çине,

унтан хушса та пачĕ тепĕртак.



Июнь пуçламăш. Шуçăм — тӳпере.

Çак самантра, тăван, çапла кала:

кунçулшăн тавтапуç — ăраскала,

ĕлккен пулнишĕн тавтапуç — ире.

  